
Suġġett: Qerda tal-poljo 

Inkisbu riżultati impressjonanti f'dik li hija l-qerda tal-poljo bis-saħħa ta' sforz globali konġunt li involva 
s-sħab tal-Inizjattiva Dinjija għall-Qerda tal-Poljomjelite (GPEI) (Rotary International, l-UNICEF, l-
Organizzazzjoni Dinjija tas-Saħħa (WHO), is-Centers for Disease Control and Prevention tal-Istati 
Uniti, il-Bill & Melinda Gates Foundation), ta' donaturi, gvernijiet u komunitajiet lokali. Mit-tnedija 
tagħha fl-Assemblea Dinjija tas-Saħħa fl-1988, l-Inizjattiva Dinjija għall-Qerda tal-Poljomjelite naqset l-
inċidenza globali tal-poljo b'aktar minn 99 % u n-numru ta' pajjiżi fejn il-poljo għadu endemiku naqas 
minn 125 għal tlieta. Aktar minn 10 miljun ruħ illum qegħdin jimxu li, inkella, kienu jkunu paralizzati. Fil-
bidu tal-2013, id-dinja bilkemm kienet għadha tiftakar il-poljo, marda virali infettiva ħafna li tikkaġuna 
paraliżi rapida u irriversibbli. Sa tmiem l-2013, minkejja li sar progress notevoli fil-pajjiżi fejn il-marda 
kienet għadha endemika, din tal-aħħar kienet qiegħda tfaqqa' fost il-popolazzjonijiet l-aktar 
żvantaġġati, 'il bogħod u milquta minn kunflitt. Każijiet ta' poljo ġew reġistrati fis-Sirja u f'pajjiżi oħrajn 
tal-viċinat tal-UE, b'hekk jiżdied ir-riskju li l-marda terġa' tfiġġ fl-Ewropa. Matul diskussjoni bejn grupp 
ta' esperti dwar il-qerda tal-poljo li saret fil-Parlament fit-28 ta' Jannar 2014, il-Kummissarju inkarigat 
mill-Iżvilupp, Andris Piebalgs, afferma li "l-Kummissjoni Ewropea hija assolutament impenjata li 
tagħmel il-parti tagħha biex teqred kompletament il-poljo. Id-dinja ftit fadallha biex tagħmel proprju 
hekk. Hija qisha dik l-opportunità li ma tasalx kuljum. Irridu naħtfuha, u l-poljo nagħmluh parti mill-
istorja." [traduzzjoni mhux uffiċjali] 

Issa hija l-aħjar opportunità biex finalment intemmu din il-marda terribbli, iżda prevenibbli. 

Il-Kunsill u l-Kummissjoni kif biħsiebhom jintensifikaw l-isforzi tagħhom biex jegħlbu din it-tendenza 
negattiva reċenti fil-prevalenza tal-poljo? 

Il-Kummissjoni hija mitluba twieġeb dawn il-mistoqsijiet li ġejjin: 

– Se taħdem mal-Istati Membri biex iżżomm il-kopertura kontinwa b'vaċċini u ssaħħaħ is-sistema 
ta' sorveljanza eżistenti tal-poljo? 

– Se żżid l-impenn finanzjarju u politiku tagħha biex tiżgura li jintlaħaq l-għan ta' dinja ħielsa mill-
poljo u se taħdem mal-pari fil-komunità globali biex tiżgura l-appoġġ meħtieġ? 

– Se tintensifika l-isforzi tagħha globalment favur il-qerda tal-poljo permezz tad-djalogu politiku mal-
pajjiżi milquta u tal-għoti ta' appoġġ lill-immunizzazzjoni ta' rutina, lill-immunizzazzjoni 
supplementari, lis-sorveljanza u lill-kampanji mmirati ta' immunizzazzjoni bieb bieb? 

